RELACION 

PËR PROJEKTLIGJIN
“PËR MBROJTJEN E KONSUMATORIT”

I. QËLLIMI I PROJEKT-LIGJIT DHE OBJEKTIVAT QË SYNOHEN TË ARRIHEN 

Hartimi i projektligjit “Për mbrojtjen e konsumatorit” vjen si përgjigje ndaj nevojës për përditësimin dhe harmonizimin e kuadrit ligjor shqiptar me standardet më të fundit të Bashkimit Evropian në fushën e mbrojtjes së konsumatorit. Ky projektligj përfaqëson një qasje tërësisht të re, substanciale dhe sistematike, duke krijuar një bazë të vetme, koherente dhe të përqendruar për mbrojtjen e konsumatorëve në Shqipëri.
Në mënyrë të veçantë, projektligji synon të transpozojë në mënyrë të plotë dhe të saktë kërkesat e përcaktuara nga këto akte të së drejtës së BE-së:
· Direktiva (BE) 2019/2161, për përmirësimin e zbatimit dhe modernizimin e rregullave të Bashkimit për mbrojtjen e konsumatorëve;
· Direktiva (BE) 2024/825, për fuqizimin e konsumatorëve për tranzicionin e gjelbër përmes informimit më të mirë dhe kufizimit të praktikave mjedisore të rreme;
· Direktiva (BE) 2019/770, për kontratat për furnizimin me përmbajtje dhe shërbime digjitale;
· Direktiva (BE) 2019/771, për shitjen e mallrave;
· Direktiva (BE) 2024/1799, për të drejtën për riparim;
· Direktiva (BE) 2023/2673, për shërbimet financiare të ofruara në distancë;
· si dhe Rregullorja (BE) 2017/2394, për bashkëpunimin ndërmjet autoriteteve për mbrojtjen e konsumatorit.
Këto direktiva përfaqësojnë zhvillimet më të rëndësishme në të drejtën e konsumatorit në Bashkimin Evropian, duke adresuar problematika që burojnë nga digjitalizimi i tregut, zhvillimet në tregtinë online, rritja e pretendimeve mjedisore dhe nevoja për të forcuar pozicionin e konsumatorit në një ekonomi të qëndrueshme dhe të drejtë. Projektligji reflekton këto zhvillime përmes një qasjeje të harmonizuar dhe me vizion afatgjatë.
Qëllimi themelor i projektligjit është të sigurojë një nivel të lartë, të njëjtë dhe efektiv mbrojtjeje për konsumatorët shqiptarë, duke vendosur garanci të qarta për transparencën kontraktore, informimin para-kontraktor dhe të drejtën për heqje dorë, mekanizma më të fortë për mjetet juridike dhe zbatimin administrativ, dhe dispozita të reja për riparimin e produkteve, mbrojtjen në platformat digjitale dhe reklamimin e gjelbër.
Projektligji adreson gjithashtu vërejtjet e përsëritura të Komisionit Evropian lidhur me përputhshmërinë e legjislacionit shqiptar me acquis-në, përfshirë nevojën për të përmirësuar zbatimin, koordinimin ndërinstitucional, fuqizimin e kapaciteteve të mbikëqyrjes dhe sanksione efektive dhe proporcionale.
Në përputhje me Planin Kombëtar për Integrimin Evropian 2024–2026 dhe Strategjinë ndërsektoriale për mbrojtjen e konsumatorëve 2023–2030, ky projektligj konsolidon një bazë të re për ndërtimin e një tregu të sigurt, të drejtë dhe të qëndrueshëm për konsumatorin shqiptar, si dhe për përgatitjen efektive të Shqipërisë për anëtarësim në Bashkimin Evropian.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTEVE TË TJERA POLITIKE 

Ministria e Ekonomisë, Kulturës dhe Inovacionit është angazhuar në përgatitjen e këtij projektligji në përputhje me fushën e veprimtarisë shtetërore që ka në kompetencë, si organ përgjegjës për hartimin e politikave ekonomike të vendit, si dhe Strategjisë Ndërsektoriale të mbrojtjes së konsumatorëve dhe mbikqyrjes së tregut 2030. Hartimi i këtij projektligji është parashikuar në objektivat afatgjatë të Strategjisë Ndërsektoriale për Mbrojtjen e Konsumatorit dhe Mbikëqyrjen e Tregut (SMKMT) 2024-2030.[footnoteRef:1] Po ashtu, përgatitja e projektligjit është parashikuar në Plan veprimin për zbatimin e strategjisë së sipërpërmendur për t'u realizuar në vitin 2025.  [1:  Miratuar me VKM nr. 326, datë 29.5.2024.] 

Projektligji i propozuar është parashikuar në programin analitik të projekt-akteve të miratuar për Ministrinë e Ekonomisë, Kulturës dhe Inovacionit. Gjithashtu, transpozimi i direktivave që përfshin ky akt është parashikuar në Planin Kombëtar për Integrimin Evropian. 

III. ARGUMENTIMI I PROJEKTLIGJIT LIDHUR ME PËRPARËSITË, PROBLEMATIKAT, EFEKTET E PRITSHME 

Projektligji “Për mbrojtjen e konsumatorit” përfaqëson një përparim të rëndësishëm në drejtim të përputhshmërisë së legjislacionit shqiptar me acquis-në e Bashkimit Evropian, si dhe një ndërhyrje të domosdoshme për të përmirësuar funksionimin e tregut dhe për të forcuar mbrojtjen efektive të konsumatorëve në Shqipëri.

Përparësitë e projektligjit janë të shumta dhe përfshijnë:
· Konsolidimin e legjislacionit të fragmentuar ekzistues në një kuadër të vetëm, koherent dhe të qasshëm për publikun e gjerë;
· Harmonizimin e plotë me trembëdhjetë direktiva dhe atë të pjesshëm me një rregullore të BE-së që trajtojnë tematika të ndryshme të mbrojtjes së konsumatorit, nga informacioni kontraktor, tregtia në distancë dhe online, shërbimet digjitale, e deri te riparimi dhe ekonomia e qëndrueshme;
· Qartësimin e të drejtave të konsumatorëve përpara dhe pas lidhjes së kontratës, përfshirë informacionin e detyrueshëm, të drejtën për tërheqje dhe kufijtë e kësaj të drejte;
· Rregullimin e situatave specifike si: mospërputhshmëria e mallrave, vonesa në dorëzim, kalimi i rrezikut, pretendimet mjedisore, nxitjet psikologjike në platformat digjitale (dark patterns), dhe përdorimi i ndërfaqeve manipuluese;
· Krijimin e bazës për zbatueshmëri efektive përmes mekanizmave civile dhe administrative, përfshirë sanksione që janë proporcionale, parandaluese dhe me efekt dekurajues.

Projektligji parashikon gjithashtu përmirësime në funksionimin e organeve administrative mbikëqyrëse dhe rritje të rolit të organizatave të konsumatorëve. Dispozitat për përfaqësimin kolektiv, përfshirjen në monitorim, aksesin në informim dhe bashkëpunimin ndërinstitucional synojnë të forcojnë ekosistemin institucional të mbrojtjes së konsumatorëve. Risia e ligjit është krijimi i një autoriteti përgjegjës për çështjet e mbrojtjes së konsumatorit, siç është Agjencia Kombëtare e Mbrotjes së Konsumatorit. 

Problematikat e identifikuara kanë të bëjnë më së shumti me zbatimin praktik të dispozitave të reja. Përdorimi i konceptit të pajtueshmërisë me kontratën, funksionimi i së drejtës për riparim dhe harmonizimi i kontratave online me kërkesat formale, paraqesin sfida në drejtim të ndërgjegjësimit të tregtarëve dhe kapaciteteve institucionale. Po ashtu, sistematizohet i gjithë kuadri legjislativ në fushën e mbrojtjes së konsumatorëve dhe krijohet bashkërendim ndërmjet ligjeve të tjera për të garantuar koherencë dhe shmangie të mbivendosjes normative.

Efektet e pritshme të projektligjit janë pozitive dhe shumëplanëshe. Në afat të shkurtër pritet rritje e transparencës në marrëdhëniet kontraktore dhe përmirësim i praktikave tregtare. Në afat të mesëm, projektligji pritet të rrisë besimin e konsumatorëve, të fuqizojë vendimmarrjen e tyre dhe të nxitet konkurrenca e ndershme në treg. Në afat të gjatë, dispozitat për konsum të qëndrueshëm dhe të drejtën për riparim parashikohet të ndikojnë në reduktimin e mbetjeve, zgjatjen e ciklit jetësor të produkteve dhe përmbushjen e objektivave të politikave mjedisore të BE-së.

Këto efekte janë në përputhje me vlerësimet e analizës ekonomike të RIA-s, të cilat kanë theksuar se përfitimet afatgjata të një kuadri të harmonizuar të mbrojtjes së konsumatorit tejkalojnë ndjeshëm kostot fillestare të përshtatjes për bizneset dhe institucionet publike.

IV. VLERËSIMI I LIGJSHMËRISË, KUSHTETUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR 

Projektligji që propozohet për miratim do të ketë vendin e tij në rendin juridik shqiptar, i cili përcaktohet nga neni 116, pika 1, gërma c) i Kushtetutës së Republikës së Shqipërisë. Baza ligjore për propozimin e këtij projektligji, sipas hierarkisë ligjore është përmbledhur në: nenin 78 të Kushtetutës së Republikës së Shqipërisë, nenin 26 të ligjit nr. 9000, datë 30.01.2003 “Për organizimin dhe funksionimin e Këshillit të Ministrave”, si dhe pikën 3, të rregullores së Këshillit të Ministrave, miratuar me vendimin nr. 584, datë 28.08.2003, i ndryshuar.

Projektligji është në përputhje me Kushtetutën e Republikës së Shqipërisë, nenet 70 dhe 76 të Marrëveshjes së Stabilizim Asociimit dhe detyrimet që rrjedhin prej tyre për përafrimin e legjislacionit shqiptar në fushën e mbrojtjes së konsumatorëve, e në veçanti me Direktivat më të fundit për modernizimin, tranzicionin mjedisor dhe riparimin e produkteve. 

Projektligji "Për mbrojtjen e konsumatorit" sistematizon ndjeshëm të gjitha pjesët e kuadrit legjislativ në fushën e kontratave konsumatore. 

V. VLERËSIMI I SHKALLËS SË PËRAFRIMIT ME ACQUIS  TË BE-SË (PËR PROJEKTAKTET NORMATIVE)

Projektligji është plotësisht i përputhshëm me:  
· Direktivën e Këshillit, 93/13/KEE, e datë 5 prill 1993, mbi kushtet e padrejta në kontratat e konsumatorëve. Numri CELEX: 31993L0013, Fletorja Zyrtare e Bashkimit Europian, Seria L, nr.95, datë 21.4.1993, faqe 29–34.
· Direktivën 98/6/KE, të Parlamentit Evropian dhe të Këshillit, të datës 16 shkurt 1998, për mbrojtjen e konsumatorit në lidhje me tregimin e çmimeve të produkteve të ofruara për konsumatorët. Numri CELEX: 31998L0006, Fletorja Zyrtare e Bashkimit Europian, Seria L, nr. 80, datë 18.3.1998, faqe 27–31.
· Direktivën 2005/29/KE, të Parlamentit Evropian dhe të Këshillit, të datës 11 maj 2005, mbi praktikat e padrejta tregtare ndërmjet bizneseve dhe konsumatorëve në tregun e brendshëm dhe që ndryshon Direktivën 84/450/KEE të Këshillit, si dhe Direktivat 97/7/KE, 98/27/KE dhe 2002/65/KE të Parlamentit Evropian dhe të Këshillit dhe Rregulloren (KE) nr. 2006/2004 të Parlamentit Evropian dhe të Këshillit ("Direktiva për Praktikat e Padrejta Tregtare") (Tekst me rëndësi për Zonën Ekonomike Evropiane). Numri CELEX 32005L0029, Fletorja Zyrtare e Bashkimit Europian, Seria L, nr.149, datë 11.6.2005, faqe 22 - 39. 
· Direktiven 2006/114/KE, të Parlamentit Europian dhe të Këshillit, të datës 12 dhjetor 2006 lidhur me publicitetitn çorientues dhe krahasues (version i kodifikuar) (Teksti me rëndësi për Zonën Ekonomike Europiane). Numri. Celex 32006L0114, Fletorja Zyrtare e Bashkimit Europian, Seria L, nr. 376, datë 27.12.2006, faqe 21-27. 
· Direktivën 2008/122/KE të Parlamentit Europian dhe të Këshillit, të datës 14 janar 2009 për mbrojtjen e konsumatorëve, në lidhje me aspekte të caktuara të kontratave me afat, të produkteve të pushimeve afatgjata, rishitjes dhe shkëmbimit”. Numri CELEX: 32008L0122, Fletorja Zyrtare e Bashkimit Europian, Seria L, nr.33, datë 3.2.2009, faqe 10-30.
· Direktivën 2011/83/BE, të Parlamentit Europian dhe të Këshillit, të datës 25 tetor 2011, mbi të drejtat e konsumatorit, e cila ndryshon Direktivën e Këshillit 93/13/KEE dhe Direktivën 1999/44/KE të Parlamentit Europian dhe të Këshillit dhe që shfuqizon Direktivën e Këshillit 85/577/KEE dhe Direktivën 97/7/KE të Parlamentit Europian dhe të Këshillit, tё ndryshuar. Numri CELEX 32011L0083, Fletorja Zyrtare e Bashkimit Europian, Seria L, nr.304, datë 22.11.2011, faqe 64-88. 
· Direktivën 2013/11/BE të Parlamentit Europian dhe të Këshillit, datë 21 maj 2013, për zgjidhjen alternative të mosmarrëveshjeve të konsumatorëve, e cila ndryshon Rregulloren (KE) Nr. 2006/2004 dhe Direktivën 2009/22/KE, (Direktiva për Zgjidhjen Alternative të Mosmarrëveshjeve (ZAM) konsumatore); numri CELEX: 32013L0011, Fletorja Zyrtare e Bashkimit Europian, seria L, nr.165, datë 18.06.2013, faqe 63-79.
· Direktivën (BE) 2019/770 e Parlamentit Evropian dhe e Këshillit e datës 20 maj 2019 për disa aspekte në lidhje me kontratat për furnizimin me përmbajtje digjitale dhe shërbime digjitale (Tekst me rëndësi për Zonën Ekonomike Evropiane) Numri CELEX: 32019L0770, Fletorja Zyrtare e Bashkimit Europian, seria L nr. 136, datë 22.5.2019, faqe 1-27.
· Direktivën (BE) 2019/771, të Parlamentit Evropian dhe të Këshillit, të datës 20 maj 2019 për disa aspekte në lidhje me kontratat për shitjen e mallrave, që amendon Rregulloren (BE) 2017/2394 dhe Direktivën 2009/22/KE dhe shfuqizon Direktivën 1999/44/KE (Tekst me rëndësi për Zonën Ekonomike Evropiane) Numri CELEX: 32019L0771, Fletorja Zyrtare e Bashkimit Europian, seria L nr. 136, datë 22.5.2019, faqe 28-50.
· Direktivën (BE) 2019/2161, të Parlamentit Evropian dhe e Këshillit, të datës 27 nëntor 2019 që ndryshon Direktivën e Këshillit 93/13/KEE dhe Direktivat 98/6/KE, 2005/29/KE dhe 2011/83/BE të Parlamentit Evropian dhe të Këshillit për sa i përket zbatimit dhe modernizimit më të mirë të rregullave të Bashkimit për mbrojtjen e konsumatorëve (Tekst me rëndësi për Zonën Ekonomike Evropiane) Numri CELEX: 32019L2161, Fletorja Zyrtare e Bashkimit Europian, seria L nr. 328, datë 18.12.2019, faqe 7-28.
· Direktivën (BE) 2023/2673, të Parlamentit Evropian dhe të Këshillit, të datës 22 nëntor 2023, për ndryshimin e Direktivës 2011/83/BE në lidhje me kontratat për shërbime financiare të lidhura në distancë dhe shfuqizimin e Direktivës 2002/65/KE (Tekst me rëndësi për Zonën Ekonomike Evropiane). Numri CELEX: 32023L2673, Fletorja Zyrtare e Bashkimit Europian, seria L nr. 2023/2673, datë 28.11.2023.
· Direktivën (BE) 2024/825, të Parlamentit Evropian dhe të Këshillit, të datës 28 shkurt 2024, që ndryshon Direktivat 2005/29/KE dhe 2011/83/BE në lidhje me fuqizimin e konsumatorëve për tranzicionin ekologjik përmes mbrojtjes më të mirë kundër praktikave të padrejta dhe nëpërmjet informacionit më të mirë. Numri CELEX: 32024L0825, Fletorja Zyrtare e Bashkimit Europian, seria L nr. 2024/825, datë 6.3.2024. 
· Direktivën (BE) 2024/1799, të Parlamentit Evropian dhe të Këshillit, të datës 13 qershor 2024, mbi rregullat e përbashkëta për promovimin e riparimit të mallrave dhe që ndryshon Rregulloren (BE) 2017/2394 dhe Direktivat (BE) 2019/771 dhe (BE) 2020/1828 (Tekst me rëndësi për Zonën Ekonomike Evropiane). Numri CELEX: 32024L1799, Fletorja Zyrtare e Bashkimit Europian, seria L nr. 2024/1799, datë 10.7.2024.
Dhe pjesërisht me:
· Rregulloren (BE) 2017/2394, të Parlamentit Evropian dhe të Këshillit, të datës 12 dhjetor 2017 mbi bashkëpunimin ndërmjet autoriteteve kombëtare përgjegjëse për zbatimin e ligjeve për mbrojtjen e konsumatorit dhe shfuqizimin e Rregullores (KE) Nr. 2006/2004 (Tekst me rëndësi për ZEE) Numri CELEX: 32017R2394, Fletorja Zyrtare e Bashkimit Europian, seria L nr. 345, datë 21.12.2017, f. 1-26.

Nderkohë për transpozim të mëtejshëm do të hartohet VKM, sipas parashikimit në nenet përkatëse të caktuara në dispozitat tranzitore të ligjit.
Tabelat e përputhshmërisë jepen bashkëngjitur këtij relacioni. 

VI. PËRMBLEDHJE SHPJEGUESE E PËRMBAJTJES SË PROJEKTLIGJIT

Projektligji përmban gjashtë pjesë, të cilat së bashku ofrojnë një strukturë gjithëpërfshirëse për mbrojtjen efektive të konsumatorëve në Republikën e Shqipërisë, në përputhje me standardet e Bashkimit Evropian dhe me praktikat më të mira legjislative.

Pjesa I – Dispozita të përgjithshme përkufizon objektin, qëllimin dhe fushën e zbatimit të ligjit, duke shtruar bazat për mbrojtjen e konsumatorit në treg, përfshirë tregtinë elektronike. Kjo pjesë vendos konceptet themelore si konsumatori, tregtari, produkti, kontrata e konsumatorit, si dhe parimet mbi të cilat mbështetet mbrojtja e konsumatorit, si transparenca, ndershmëria, proporcionaliteti dhe mbrojtja e konsumatorëve vulnerabël.

Pjesa II – Praktikat tregtare të biznesit kundrejt konsumatorit trajton rregullat për sigurinë e produkteve dhe shërbimeve, përgjegjësinë e prodhuesve dhe detyrimet për informim. Kjo pjesë përfshin rregulla kundër praktikave të padrejta tregtare, mashtrimeve dhe reklamës së pavërtetë, përfshirë pretendimet mjedisore të pajustifikuara (greenëashing). Ajo vendos kufij të qartë për nxitjen agresive dhe mashtruese të konsumatorit dhe forcon ndalimin e praktikave që cenojnë lirinë e zgjedhjes së konsumatorëve. Gjithashtu, në këtë pjesë trajtohet edhe publiciteti çorientues dhe krahasues. 

Pjesa III – Kontratat me konsumatorin është pjesa më e zgjeruar dhe rregullon marrëdhëniet kontraktore në mënyrë gjithëpërfshirëse. Përfshin dispozita për kushtet e padrejta në kontratat me konsumatorin dhe përcakton të drejtat e konsumatorit në përgjithësi si dhe mbrojtjen për kontratat jashtë qendrave të tregtimit dhe ato të lidhura në largësi. Gjithashtu, rregullon të drejtën e konsumatorit për të hequr dorë nga kontrata, garantimin e transparencës në informacionin për çmimet dhe karakteristikat e produkteve dhe shërbimeve.  Parashikohen gjithashtu dispozita për kontratat e shitjes së mallrave dhe për furnizimin me përmbajtje dhe shërbime digjitale, ku përcaktohen edhe mjetet për të drejtën për riparim, zëvendësim, ulje çmimi apo zgjidhje të kontratës. Kontratat për pushime afatgjata dhe kontratat “timeshare”, mbeten të rregulluara sin ë ligjin e mëparshëm, pasi transpozimi nëpërmjet ligjit dhe VKM ka krijuar një harmonizim të plotë.

Pjesa IV – Mbrojtja procedurale e të drejtave të konsumatorit vendos rregulla të detajuara për zgjidhjen alternative të mosmarrëveshjeve konsumatore (ZAM), trajtimin e ankesave, ndërhyrjet administrative dhe paditë për mbrojtje kolektive. Janë të përcaktuara detyrimet për tregtarët, roli i autoriteteve mbikëqyrëse, si dhe garancitë procedurale për konsumatorët, përfshirë të drejtën për përfaqësim nga organizatat përkatëse dhe qasjen ndaj mekanizmave të drejtësisë efektive, edhe nëpërmjet mjeteve digjitale.

Pjesa V – Kuadri institucional për mbrojtjen e konsumatorit riorganizon strukturën institucionale kombëtare për mbrojtjen e konsumatorit. Përcakton autoritetet përgjegjëse, përfshirë Kuvendin, Këshillin e Ministrave, ministrinë përgjegjëse, inspektoriatet, Këshillin Bashkërendues, organizatat jofitimprurëse dhe njësitë vendore. Përcakton kompetencat, mënyrat e bashkëpunimit, organizimin dhe mekanizmat e mbështetjes për rritjen e kapaciteteve, transparencën dhe efikasitetin në mbrojtjen e konsumatorëve.

Kuadri institucional për mbrojtjen e konsumatorit riorganizon strukturën institucionale kombëtare për mbrojtjen e konsumatorit, duke vënë në qendër të sistemit Agjencinë Kombëtare për Mbrojtjen e Konsumatorit (AKMK). Kjo agjenci, si organ administrativ i posaçëm dhe përgjegjës për zbatimin e ligjit, përfaqëson nyjën qendrore të ndërhyrjes publike në mbrojtjen e të drejtave të konsumatorëve.

AKMK merr kompetenca të zgjeruara në fushën e monitorimit, hetimit, mbikëqyrjes dhe sanksionimit të shkeljeve në përputhje me këtë ligj. Ajo ka rol parësor në trajtimin e ankesave të konsumatorëve, në kryerjen e procedurave të hetimit administrativ dhe në vendosjen e masave përkatëse. Agjencia është gjithashtu përgjegjëse për edukimin dhe ndërgjegjësimin e publikut, publikimin e të dhënave mbi praktikat tregtare të ndaluara dhe përfaqësimin institucional në marrëdhëniet ndërkombëtare dhe rajonale në këtë fushë.

Pjesa VI – Dispozitat kalimtare dhe të fundit parashikon masat tranzitore për zbatimin e ligjit, përcaktimet për aktet nënligjore që duhet të miratohen brenda afateve të caktuara, si dhe rregullat për referencat në legjislacionin ekzistues. Kjo pjesë siguron një tranzicion të qetë dhe të koordinuar nga ligji aktual në kuadrin e ri ligjor për mbrojtjen e konsumatorit.
Në tërësi, projektligji përbën një rishikim të thelluar, sistematik dhe modern të legjislacionit përkatës, duke konsoliduar dhe përditësuar mbrojtjen e konsumatorit në përputhje me zhvillimet teknologjike, dinamizmin e tregut dhe prioritetet për një ekonomi të qëndrueshme dhe digjitale.

VII. INSTITUCIONET DHE ORGANET QË NGARKOHEN PËR ZBATIMIN E KËTIJ PROJEKTLIGJI. 

Ngarkohen me zbatimin e këtij Projektligji, institucionet si vijon:

Ministria e Ekonomisë, Kulturës dhe Inovacionit nga:
· Drejtoria e Tregut të Brendshëm/Sektori i Mbrojtjes së Konsumatoreve 
· Agjencia Kombëtare e Mbrojtjes së Konsumatorit (institucion i krijuar me këtë projektligj)
Enti Rregullator i Energjisë (ERE)
Autoriteti i Komunikimeve Elektronike dhe Postare (AKEP)
Banka e Shqipërisë (BSH)
Enti Rregullator i Ujit (ERRU)
Autoriteti i Mbikëqyrjes Financiare (AMF)
Autoriteti i Aviacionit Civil Shqiptar(AAC)
Inspektoriati Shtetëror i Mbikëqyrjes së Tregut(ISHMT)

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTLIGJIT. 

Ky projektligj është përgatitur nga Ministria e Zhvillit Ekonomik, Turizmit, Tregtisë dhe Sipërmarrjes me mbështetjen e GIZ në kuadër të projektit “Harmonizing Albanian Regulatory Frameëork: Approximation of 6 EU legal acts in the area of Consumer Protection (Chapter 28 of EU acquis)”[Harmonizimi i kornizës rregullatore shqiptare: përafrimi i 6 akteve juridike të BE-së në fushën e mbrojtjes së konsumatorit (Kreu 28 i acquis-së së BE-së)]

Gjatë fazës së hartimit është konsultuar edhe modeli kroat, slloven, italian dhe ai gjerman i transpozimit të Direktivave të BE, si dhe është marrë në konsideratë analiza e impaktit rregullator, mjaft e zgjeruar e realizuar nga projekti GIZ. 

Gjatë këtij procesi janë konsultuar:
· Sektori Publik 
i. Ministria e Ekonomisë, Kulturës dhe Inovacionit (MEKI);  
ii. [bookmark: _Hlk201567533]Banka e Shqipërisë (BSH);
iii. Autoriteti i Mbikqyrjes Financiare (AMF) 
iv. Ministria e Drejtësise (MD);
v. Këshilli i Ministrave (KM);
vi. Ministria e Integrimit Europian (MIE);
vii. Enti Rregullator i Ujit (ERRU);
viii. Enti Rregullator i Energjisë (ERE);
ix. Autoriteti i Komunikimeve Elektronike dhe Postare (AKEP);
x. Autoriteti i Aviacionit Civil Shqiptar (ACC)
xi. Autoriteti i Mediave Audiovizive (AMA);

· Sektori Privat
i. Shoqëria Civile dhe Rrjeti i Biznesit;
ii. Shoqata e Mbrojtjes së Konsumatorit Shqiptar;
iii. Konsumatori në Fokus;
iv. Qendra "Peshëmatje-Çmime";
v. Qendra "Konsumatori Shqiptar";
vi. Dhoma e Tregtisë dhe Industrisë – Tiranë;
vii. Bashkimi i Dhomave të Tregtisë dhe Industrisë;
viii. Këshilli Shqiptar i Agrobiznesit;
ix. Qendra Shqiptare për Popullsinë dhe Zhvillimin;
x. Qendra Alert;

Me qëllim harmonizimin e këtij projektligji me legjislacionin vendas në fuqi, gjatë procesit të vlerësimi të ndikimit rregullator të politikës dhe instrumentit ligjor, është analizuar baza ligjore e institucioneve të sipërpërmendura. Gjithashtu, gjatë procesit të vlerësimi të ndikimit rregullator të politikës dhe instrumentit ligjor, është kryer një sondazh me grupe konsumatorësh si pjesë e tij.

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE. 

Transpozimi i dy direktivave “Për zgjidhjen alternative të mosmarrëveshjeve të konsumatorëve” nuk ka implikime imediate financiare për buxhetin e shtetit. 
Për ngritjen e  strukturës së Agjencisë Kombëtare të Mbrojtjes së Konsumatorit, e cila kryen funksione të zgjidhjes së mosmarrëveshjeve të tjera nga ato që lidhen me shërbimet me interes publik, përcaktuar në projektligj për tu krijuar pranë ministrisë që mbulon fushën e mbrojtjes së konsumatorëve, parashikohet të ngrihet në vitin 2027.  Kostot e nevojshme të ngritjes dhe funksionimit të saj kanë një vlerë afërsisht 122,491,245.00 lekë dhe këtu përfshihen: pajisjet e zyrave, pagat e punonjësve, shpenzime operative, etj. Kjo kosto do të parashikohet në buxhetin e vitit 2027, me anë të ndryshimeve përkatëse të PBA, brenda tavaneve buxhetore të miratuara për ministrinë.

MINISTRI

BLENDI GONXHE

